
	Annotatsiya.  Mazkur maqolada iste’dodli shoir Shavkat Rahmon she’rlаri sоʻz bоyligining leksik-grаmmаtik, fоnetik-fоnоlоgik, leksik-semаntik imkоniyаtlаrini tаhlil qilish,  she’rlаr mаtnidаgi sintаktik figurаlаrning bаdiiy-estetik vаzifаlаri yoritib berilgan.
	Kalit sоʻzlar.  Shavkat Rahmon ijodining lingvopoetik ifodalari, yuksak emotsionallik, troplar qоʻllanilishi, sоʻz takrori va sinonimlar. Shavkat Rahmon she’riyati. Fonopoetik vositalar. Orginal tashbehlar. Kоʻchma ma’noga ega tasvirlar.
          She’riyatda lingvopoetik  usullardan foydalanish. Bugungi kunda оʻzbek tilini ilmiy оʻrganishni yangi bosqichga kоʻtarish zaruriyati yuzaga kelgan  bir davrda bu kabi atamalarga keng оʻrin berilmoqda. Shoirlarimizning ijod namunalari orqali tilimizning badiiy-estetik jilosi, lugʻaviy jihatdan boyligi kоʻrsatib berilmoqda. Shavkat Rahmon she’riyatining fonopoetik xususiyatini оʻrganish, bu bilan tilimizning ta’sirchanlik doirasini namoyon qilish, ayniqsa, ahamiyatga molik.
         Shoirning оʻziga xosligi ustida mushohada yuritgan “Shavkat  Rahmon olami” kitobi mualliflari shunday xulosa chiqarganlar: “Tasvirdagi obrazlilikning quyuqligi, his va aqlning uygʻunligi, obrazlarning orginalligi, jonlantirishlarning sabab-oqibat jihatdan  hayot mezonlariga tоʻri kelishi,fikr nafisligi va topilmalarning  favqulodda ekanligi Shavkat Rahmongagina xos usul jilolaridir”[footnoteRef:1]. [1:  I.G’aniy, N.Afoqova, A.G’aniyeva “Shavkat Rahmon olami”. – T., 2012] 

            Haqiqatan, shoir she’riyatida individual оʻxshatish xususiyati anchagina:
   Oq chоʻqqilar,
   shavaqi soylar.
   Yaxshilikka kоʻmilgan mohtob,
   moviy osmon yoyilmasida 
   Suzar ulkan olmaday oftob.
   	Ijodkorlar oftobni nonga, kulchaga tashbehlantirgan holatlarni kоʻp uchratamiz. Lekin Shavkat Rahmon esa moviy osmon uzra ulkan olma kabi quyoshning kezib yurishini orginal оʻxshatish bilan tasvirlaydi.
Yoki:
Oq bulutlar yerga qоʻndimi,
Mоʻjizalar bоʻldimi sodir?
Oh, naqadar ajoyib tunda
Oq mash’ala ekilgan vodiy.[footnoteRef:2] [2:  Shavkat Rahmon Saylanma.Toshkent–1997] 

	Mazkur she’rda shoir kutilmagan bir tashbeh hosil qiladiki, bogʻlardagi oppoq qiygʻos gullagan daraxtlarni oq bulutlarga оʻxshatilishi biror kitobxonning xayoliga ham kelmaydi. Bu esa she’rda poetik ta’sirchanlikni, obrazlilikni yuzaga keltirgan.
     Shuningdek, Shavkat Rahmon she’riyatida kuchli trop hodisalarini ham ilgʻashimiz mumkin. “Trop bu – sоʻzlarni asl ma’nolaridan kоʻra kоʻchma ma’noda qоʻllashga intilish natijasidir”[footnoteRef:3]. [3:  M.Yo’doshev.Badiiy matnning lisoniy tahlili.T– 2010] 

	 Quyidagi she’rda kоʻchma ma’no turlaridan metafora hodisasiga duch kelamiz:
 Oy gulladi. Osmon toqiga 
 yulduzlarni kimdir qoqadi.
 Оʻzanlarda sokin tоʻlgʻanib,
  tagʻin quyuq kunduz oqadi.
Yoki:
Sovqotdim
qоʻllarim muzladi.
Osmonday sidirgʻa yalangda 
gulxanga qоʻllarim qalayman,
kоʻkkacha оʻrlasin alanga.[footnoteRef:4] [4:  Shavkat Rahmon Saylanma Toshkent–1997] 

she’rida qоʻl orqali barmoq tasviri ifodalanishi sinekdoxani hosil qilgan.  Shu bilan birga, Shavkat Rahmonning sоʻzlarni marjondek terish –  takrorlash vositasida yuksak emotsionallikni vujudga keltirish qobiliyatini ushbu she’rda kоʻrib оʻtamiz:
  Gʻichir-gʻichir,
  gʻichir-gʻichir,
  aylanasan – joning halak
  aylanasan kun-tun demay
  charxpalak, charxpalak [footnoteRef:5]. [5:  Shavkat Rahmon Saylanma Toshkent–1997] 

   	Badiiy tasvirda she’rning mazmuniga mos lingvopoetik vositalarni qоʻllash favqulodda ta’sirchanlikni yuzaga keltiradi va kitobxonga estetik zavq bagʻishlaydi. Demak, misralardagi individual troplarni tahlil qilsih,she’rning lisoniy va semntik xususiyatlarini aniqlash orqali har qanday she’rning оʻziga xos uslubiy mahorati haqida tasavvurga ega bоʻlishimiz mumkin.

